ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՕԳՈՍՏՈՍԻ 22-Ի N 1323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Ընթացիկ իրավիճակը և իրավական ակտի ընդունման անհրաժեշտությունը 
Հայաստանի Հանրապետության կառավարության 2024 թվականի օգոստոսի 22-ի «Երևան քաղաքի և Հայաստանի Հանրապետության Արագածոտնի մարզի Աշտարակ համայնքի Սասունիկ բնակավայրի վարչական սահմաններում գտնվող որոշ տարածքների նկատմամբ հանրության գերակա շահ ճանաչելու մասին» N 1323-Ն որոշմամբ (այսուհետ՝ Որոշում) «Ակադեմիական քաղաք» ծրագրի (այսուհետ՝ Ծրագիր) իրականացման նպատակով Երևան քաղաքի և Հայաստանի Հանրապետության Արագածոտնի մարզի Աշտարակ համայնքի Սասունիկ բնակավայրի վարչական սահմաններում գտնվող որոշ տարածքների նկատմամբ ճանաչվել է հանրության գերակա շահ, միաժամանակ Որոշման 2-րդ կետի 2-րդ ենթակետի համաձայն՝ սեփականության օտարման գործընթացն սկսելու վերջնական ժամկետ է սահմանվել 2025 թվականի սեպտեմբերի 30-ը, իսկ նույն կետի 4-րդ ենթակետով՝ Երևան քաղաքի վարչական տարածքում գտնվող օտարվող սեփականության մասով օտարման գործառույթների իրականացումը համակարգող և սեփականության օտարման գործառույթների իրականացման համար պատասխանատու պետական լիազոր մարմնի գործառույթները պատվիրակվել են Երևանի քաղաքապետին։
Հաշվի առնելով այն, որ վերոնշյալ պատվիրակված գործառույթները կատարելու համար Երևանի քաղաքապետի կողմից պահանջված չափով ֆինանսական հատկացումների տրամադրումը ՀՀ կառավարությունը մերժել է՝ կիրառված գնագոյացման մեթոդաբանության և ծառայությունների արժեքի ոչ պատշաճ հիմնավորման պատճառաբանությամբ, ինչպես նաև օտարման գործընթացն իրականացնող Երևանի կառուցապատման ներդրումային ԾԻԳ-ի գերծանրաբեռնվածությունը՝ «Հայաստանի Հանրապետության կառավարության 2024 թվականի օգոստոսի 22-ի N 1323-Ն որոշման մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագծով (այսուհետ՝ Նախագիծ) առաջարկվում է հստակեցնել Երևանի քաղաքապետի իրավասությունն իրեն պատվիրակված գործառույթներն ամբողջությամբ կամ մասամբ իրականացնելու «Գնումների մասին» ՀՀ օրենքի համաձայն մրցութային ընթացակարգով ներգրավված մասնավոր կազմակերպության միջոցով: Սույն մոտեցումն ավելի արդյունավետ է, քանի որ oտարման գործընթացի կազմակերպման որոշակի մասի (օտարման ենթակա գույքերի շուկայական գնահատման և հաշվետվության աշխատանքների իրականացման) համար Երևանի քաղաքապետարանը «Գնումների մասին» ՀՀ օրենքի համաձայն իրականացրել է ծառայությունների մատուցման մրցույթ, որի արդյունքում հաղթած գնառաջարկը, ի համեմատություն Երևանի քաղաքապետարանի գնագոյացման մեթոդաբանությամբ հաշվված և ՀՀ կառավարությանը ներկայացված գների, զգալիորեն ավելի ցածր է եղել։ 
Նախագծով նաև առաջարկվում է օտարման գործընթացի վերջնական ժամկետը երկարացնել մեկ տարով՝ սահմանելով մինչև 2026 թվականի սեպտեմբերի 30-ը, քանի որ գնման գործընթացի կազմակերպումը պահանջելու է լրացուցիչ ժամանակ և հաշվի առնելով նաև Երևանի քաղաքապետի առաջին տեղակալի կողմից 2025 թվականի օգոստոսի 11-ի N 01/84783-25 գրությամբ ներկայացված առաջարկը՝ սեփականության օտարման գործընթացի վերջնական ժամկետը երկարացնելու վերաբերյալ։
1. Առաջարկվող կարգավորման բնույթը
Երևանի քաղաքապետի իրավասությունն իրեն պատվիրակված գործառույթներն ամբողջությամբ կամ մասամբ «Գնումների մասին» ՀՀ օրենքի համաձայն մրցութային ընթացակարգով ներգրավված մասնավոր կազմակերպության միջոցով իրականացնելու, ինչպես նաև օտարման գործընթացի վերջնական ժամկետը մեկ տարով երկարացնելու (մինչև 2026 թվականի սեպտեմբերի 30-ը) նպատակով՝ առաջարկվում է փոփոխություն և լրացում կատարել Հայաստանի Հանրապետության կառավարության 2024 թվականի օգոստոսի 22-ի N 1323-Ն որոշման մեջ:
1. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
«Հայաստանի Հանրապետության  կառավարության 2024 թվականի օգոստոսի  22-ի N 1323-Ն որոշման մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագիծը մշակվել է ՀՀ կրթության, գիտության, մշակույթի և սպորտի նախարարության բարձրագույն կրթության և գիտության կոմիտեի կողմից։ 
1. Ակնկալվող արդյունքը
«Հայաստանի Հանրապետության կառավարության 2024 թվականի օգոստոսի 22-ի N 1323-Ն որոշման մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագծի ընդունումը կապահովի Երևանի քաղաքապետին պատվիրակված սեփականության օտարման գործառույթների իրականացումը նաև մասնավոր կազմակերպության ներգրավմամբ, ինչպես նաև կերկարացնի գործընթացի մեկնարկի վերջնական ժամկետը մինչև 2026 թվականի սեպտեմբերի 30-ը՝ հնարավորություն ստեղծելով «Ակադեմիական քաղաք» ծրագրի ենթակառուցվածքների կառուցման և շահագործման համար։
1. ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվող փոփոխությունների մասին

	«Հայաստանի  Հանրապետության կառավարության  2024 թվականի օգոստոսի  22-ի N 1323-Ն որոշման մեջ փոփոխություն և լրացում կատարելու մասին» Հայաստանի Հանրապետության կառավարության որոշման նախագծի ընդունումը բխում է «Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին» օրենքի հավելվածի 82-րդ կետի 4-րդ ենթակետի «դ» պարբերության դրույթից: 

